
Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliaq 

  

  

UKA2026/253 pillugu allakkatigut apeqqutinut akissuteqaat 

 

Asasakka Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliami ilaasortat. 

 

Oqaluuserisassaq UKA2026/253 pillugu Kultureqarnermut, Ilinniartitaanermut, 

Ilisimatusarnermut Ilageeqarnermullu Ataatsimiititaliap apeqqutaanut Naalakkersuisut 

sinnerlugit aallarniutitut qujarusuppunga.  

 

Ataani ataatsimiititaliap apeqqutaasa kingornatigut akissutikka inissippakka: 

 

1. Inuussutissarsiutinut sammisut klassit (tak. atuarfik pillugu inatsimmi §13 

allanngortinneqarnissaanut siunnersuut) aamma meeqqat atuarfiani 

atuartitsinermut tapertaliullugu suliffeqarfimmiisitsilluni aaqqiinerup 

assigiinngissusii Naalakkersuisunit erseqqissaassutigineqarsinnaappat? 

 

Akissut: 
Inuussutissarsiutinut sammisut klassit UKA2026/35-mi taaneqartutut aamma meeqqat 

atuarfianni atuartitsinermut tapertaliullugu suliffeqarfimmiisitsilluni aaqqiinerup sulinermut 

qanittumik atuartinneqarnissamik atuartut atuarnerminni pisariaqartitsisut 

atuartinneqarsinnaanngornissaat pingaarnertut siunertaraa. 

 

Inuussutissarsiutinut sammisunik klassinik aaqqiinerni najukkani pisariaqartitsinerit 

aamma najukkani periarfissat aallaavigineqarnissaat pingaartuuvoq. Tamatumani 

kommunit namminneq kissaateqarnikuunerat immikkut taasariaqarpoq. 

Inuussutissarsiutinut sammisut klassit imarisaat, ilusilerneqarnerat 

pilersaarusiorneqarnerallu Naalakkersuisunit Inatsisartunilluunniit 

aalajangersorneqanngilaq, minnerpaamilli piumasarineqartut tunngavigalugit 

kommunalbestyrelsit ataasiakkaat tamanna isumagissavaat.  

 

Inuussutissarsiutinut sammisunik klassinik aaqqiinerni kommunalbestyrelsit ataasiakkaat 

ilusiliinissaat aamma imarisaanik aaqqiinissaat ilisarnaataavoq, tamannalu 

kommunalbestyrelsit ataasiakkaat qinnuteqarnerat tunngavigalugu 

naalakkersuisoqarfimmit akuersissutigineqartassalluni. Ukiup atuarfiusup ingerlanerani 

soorlu sap. ak. ulluni 1-2-ni atuartut sungiusarlutik sulisinnaanngorlugit 

aaqqiisoqarsinnaanngussaaq, taakkulu najukkami namminersortut pisortallu suliffeqarfii 

peqatigalugit kommunalbestyrelsit ataasiakkaat ilusiligaat tunngavigalugit 

pilersaarusiorneqartassapput. 

Akerlianilli meeqqat atuarfiani atuartitsinermut tapertaliullugu suliffeqarfimmiisitsilluni 

Danmarkimi aaqqiineq tassaavoq nuna tamakkerlugu atuartunut tamanut 

pisinnaatitaaffiusoq, tassanilu imarisaasoq ilusiliunneqartorlu qitiusunit ilusilerneqarluni 

namminersortut pisortallu suliffeqarfiinik isumaqatigiissuteqarnikkut sungiusarluni 

sulinermik allatullu sulinernik imaqarpoq. Tassani aaqqiinermi sinaakkutit piumasaqaatillu 

aalajangerneqareersut tunngavigalugit kommunit pilersaarusiornissaat ilusilersuinissaallu 

pisussaaffiuvoq, taamaattumik aaqqiinerit qitiusunit akuersissutigineqartarnissaat 

piumasaqaataanngilaq.  

 

 

2. Naalakkersuisut akissuteqaatiminni imm. 253 akuerisassanngorlugu 

innersuussutigaat. Naalakkersuisut innersuussutaannut suna tunngaviua? 

a. Inuussutissarsiutinut sammisunik klassinik aamma meeqqat 

atuarfiani atuartitsinermut tapertaliullugu suliffeqarfimmiisitsilluni 

aaqqiinermik pisariaqartitsisoqarneranut suut Naalakkersuisunit 

tunngavilersuutigineqarpat?. 

 

 

Akissut:  Inuussutissarsiutinut sammisunik klassinik aamma meeqqat atuarfiani 

atuartitsinermut tapertaliullugu suliffeqarfimmiisitsilluni aaqqiinermik 

pisariaqartitsisoqarneranik Naalakkersuisut oqariartuuteqanngimmata siullermik 

erseqqissarneqassaaq.  

 

Akerlianilli Naalakkersuisut saqqummiussissutaani siunersineqarpoq angajullerni atuartut 

amerlasuut sulinermik assassornermillu piginnaasaqartut maannakkut meeqqat 

atuarfianni aaqqissuussinermi naammattumik akuersaarneqarneq ajortut. Tamanna 

allatut atuartuusinnaanermut ammaassinissamut kissaateqarnermik kinguneqarpoq. 

Atuagarsorluni issiallunilu atuartitsineq illuatungilerniarlugu sulineq ilanngullugu 

atuartitseriaaseqarnissamut periarfissanik atuilluni assigiinngisitaartunik 

allanngorartunillu atuartitsinerit ilaatigut atorniarneqarput.    

 

Sulinermut qanittumik atuartitsinernik periarfissanik misissuisoqarnissaanik 

siunnersuuteqarnissamut Naalakkersuisut saqqummiussissutaat itigartitseriinngitsutut 

paasineqarsinnaavoq. Taamaattumik sulinermut qanittunik inuussutissarsiutinullu 

sammisunik atuartitsinernik neqerooruteqarluni periarfissanik ammaassisinnaanerup 

erseqqissarneqarnissaanut tassungalu ilanngullugu suliffeqarfimmiisitsilluni aaqqiinertut 

isikkulimmik kissaateqarneq Naalakkersuisut akuersaarpaat. 

